
МУТОЛАА  МАДАНИЯТИ ВА АДАБИЙ-НУТҚИЙ ЛАЁҚАТ

Роза НИЁЗМЕТОВА – ТошДЎТАУ  Адабиёт ўқитиш методикаси кафедраси профессори, педагогика 
фанлари доктори

Мақолада даврнинг долзарб муаммоларидан бўлган мутолаа маданияти ва адабий-нутқий 
лаёқат хусусида фикр юритилади. Бадиий асарни ўқиб-ўзлаштириш, ундан муносиб даражада 
эстетик завқ ола билиш китобхонлик маданиятини, адабий-нутқий лаёқатни ривожлантириши 
муҳим манбалар асосида тадқиқ қилинади. 

В статье отражены размышление о литературно-речевой компетенции и культуры чтения, 
который является актуальной проблемой современности. Интерпретируется пути освоение 
художественной литературы, способы эстетического наслаждения при чтении, который является 
основным фактором  развития культуры чтения книг.

The article reflects reflection on the literary and speech competence and the culture of reading, which is an 
actual problem of our time. Interpreted are the ways of mastering fiction, the methods of aesthetic pleasure in 
reading, which is the main factor in the development of the culture of reading books.

Таянч сўзлар: мутолаа маданияти, адабий-нутқий лаёқат, бадиий асар таҳлили, адабий-
назарий тушунча

Ключевые слова: литературно-говорящая способность, литературная критика, литературно-
теоретическая концепция

Key words: literary-speaking ability, literary criticism, literary-theoretical concept

Мутолаа маданияти, ўз навбатида, китобга 
қизиқиш, одамларнинг адабиётлар билан кенгроқ 
танишиш рағбати, китоб ва у билан ишлаш 
ҳақидаги махсус билимларга, шунингдек, ахборот 
манбаларидан тўлиқ фойдаланиш кўникма ва 
малакаларига эга бўлишни тақозо этади. 

Президентимиз Ш.М.Мирзиёев томонидан 
Республикамизда китобхонлик даражасини 
юксалтириш долзарб масалалардан бири 
сифатида кун тартибига қўйилиши, китобларни 
сифатли нашр этиш, кутубхоналарнинг сони ва 
салмоғини ошириш ҳақида махсус фармойиш 
эълон қилиниши ҳам мазкур муаммони ҳал этиш 
нечоғлик муҳим аҳамиятга эга  эканлигини 
билдиради.

Ўқувчиларнинг бадиий асарни мустақил 
ўқишлари мутолаа маданиятини эгаллаш 
асносида амалга ошади. Мутолаа маданияти 
асарни ўқиб, уни адабий-бадиий в а эстетик 
таҳлил қилишга доир билим, кўникма ва 
малакалар асосида бажарилади. Бошқача 
айтганда, мутолаа маданиятини шаклллантириш 
билан боғлиқ таълимий жараён ннатижасида 
асарни ғоявий-бадиий идрок этиш имконияти 
юзага келади. 5–9-синф адабиёт дарсларида 
ўрганиладиган адабий-назарий тушунчалар, ушбу 
тушунчалар доирасида асар юзасидан 
бериладиган савол ва топшириқларга таянган 
ҳолда ўтказиладиган таҳлиллар мутолаа 
маданиятининг ҳосил бўлиши учун асос бўлиб 
хизмат қилади. 

Адабиёт дастурида таъкидланганидек, ўқувчи 
асарни ўқиб, тўлиқ идрок эта олса, дастур 
талабларини тўла бажара олади. Жумладан, 
ёзувчи маҳорати ва асарни ғоявий-бадиий 
жиҳатдан баҳолай олади; ҳар бир адабий жанр 
имкониятларидан келиб чиқадиган бадиий-
эстетик ҳодисаларга мустақил ва ижодий 

муносабат билдира олади; асарларга аннотация 
ва тақризлар, кичик хабарлар, лавҳалар ёза 
олади[1].

Ҳар бир синфда ўзлаштириладиган адабий-
назарий тушунчалар бадиий таҳлил орқали 
дастурда белгиланган адабий-нутқий лаёқатни 
(компетенцияни) шакллантириш тариқасида 
ўқувчиларнинг имкониятларига айланади. Ўқувчи 
бадиий асарни ўқиб, унда тасвирланган (ривоя 
қилинган) воқеалар чизиғини, қаҳрамонларининг 
хатти-ҳаракатларини англашларининг ўзи 
бадиий-эстетик таъсирни англатмайди. Асардан 
завқланиш, асар қаҳрамонларидан завқланишдан 
ташқари, ёзувчи қўллаган бадиий ифодалардан, 
бир сўз билан айтадиган бўлсак, асар тилидан 
завқланишни ҳам ифода этади. Бу борада 
тадқиқотчи С.Қамбарованинг фикри эътиборга 
лойиқ: “Аммо асарнинг сюжет қурилиши, 
композицион тузилиши, ғоявий-бадиий 
хусусиятлари, образлар тизими, тили ўқув 
таҳлилининг муҳим шарти бўлиб қолаверади ва у, 
аввало, ўқитувчи ва ўқувчининг асар ғоявий 
йўналиши, мавзуси, қаҳрамонлар характерини 
очиб бериш, тасвирий воситаларни мазмун билан 
биргаликда ўзлаштириш бўйича ҳамкорликдаги 
иши ҳисобланади” [2, 12].

Адабий таълим жараёнида ўқувчиларда 
шакллатириладиган лаёқатлар дарсдан-дарсга, 
синфдан-синфга мураккаблашиб боради ва 9-
синфга келганда нисбий мукаммал лаёқатлар 
шаклини олади. Лаёқатларнинг нисбий 
мукаммалликда бўлиши шунданки, ҳали 
ўқувчилар ўрганмаган адабий-назарий 
тушунчалар кўп бўлиб, улар устидаги ишлар касб-
ҳунар коллежларида ва олий ўқув юртларида 
давом эттирилади.Адабий таҳлил кенг қамровли 
БКМ бўлиб, уни бир таълим босқичида тўлиқ, 
мукаммал эгаллаш мушкул. Адабий таҳлил 

қуйидаги қатор компонентларни ўз ичига олади: 
“1. Асарда қўйилган тарихий ва ижтимоий 
муаммо. 2. Ёзувчи нуқтаи назарининг матнда 
ифодаланиши. 3. Асар мавзуси ва сюжети 
қурилиши. 4. Адабий қаҳрамонларга хос етакчи 
хусусиятлар. 5. Асарнинг композицион тузилиши.  
6. Бадиий тил хусусиятлари ва услуби. 7. 
Асарнинг жанрий ўзига хослиги. 8. Ёзувчи 
ижодининг ўз даври учун аҳамияти, замон билан 
алоқаси” [2, 13].

Бадиий асарни ўқиб, мазмунини тушуниб уни 
бадиий таҳлил қилишга доир адабий таълим 
босқичига монанд БКМлар адабий таълим 
жараёнида ўрганиладиган адабий-назарий 
тушунчалар, бадиий тасвир воситалари, 
ёзувчининг сўз ишлатиш маҳоратини англаш 
баробарида ривожланади. Шундай бўлгач, 5–9-
синфларнинг ҳар бирида адабий-нутқий лаёқат 
шу синфларда ўтиладиган адабий-назарий 
тушунчалар доираси билан белгиланиши тўғри 
бўлади. 

Айтмоқчимизки, ўқувчиларнинг бадиий асарни 
мутолаа қилиш маданияти лаёқатлар кўринишида 
амал қилиб, бирор даражада (таълим босқичи 
тақозо этадиган) лаёқатни қўлга киритган ўқувчи 
учун унинг қурби етадиган бадиий асар мустақил 
ўқиш учун тавсия этилмоғи даркор. Лаёқатли 
ўқувчи асарни мустақил, лекин тўлиқ англаган 
ҳолатда бир йўла бадиий таҳлил қилиб ўқийди: 
асар сюжетини англайди, қаҳрамонларини 
ажратади, улар орқали асар ғоясига, мазмун-
моҳиятига кириб боради, эстетик завқ олади. Ўзи 
учун керакли ҳаётий хулосаларни чиқаради ва 
келгусида асар воқеаларидан ҳаётий ибрат 
тариқасида мисол келтириш йўлидан
фойдаланиб, кимларгадир тарбиявий таъсир 
ўтказади.

Йирик танқидчи ва адабиётшунос 
О.Шарафиддиновнинг бу ҳақдаги фикрлари 
янада эътиборлидир: “Бу ўринда китобхоннинг 
роли  ҳақида ҳам алоҳида гап айтиш керак. 
Бадиий асар китобхон учун яратилади, унинг 
гўзаллиги, ундаги туйғулар, фикрлар ўқувчи 
қалбида акс садо бериб унинг қалбида ҳам 

гўзаллик туйғусини уйғотса, унинг қалбидаги 
ҳисларни алангалатса, уларнинг қўшилишидан 
асарнинг таъсир кучи вужудга келади. Бироқ 
китобхон ҳар хил бўлади. Уларнинг баъзилари 
ўткир дидли, чуқур билимли бўлса, баъзилари 
ҳали адабиётнинг гўзалликларини тўғри пайқай 
олмайдиган, улардан етарли баҳра 
ололмайдиган бўлади. Бинобарин, санъат ва 
адабиётнинг тарбиявий роли, улардан максимал 
фойдаланиш ҳақида гапириш ўқувчининг эстетик 
дидини, бадиий адабиётга тўғри муносабатини 
тарбиялаш ҳақида ҳам гапириш демакдир” [3, 21]. 

Бадиий асар мутолаасини адабий таълим 
жараёнида шакллантириладиган лаёқат билан 
боғлаш ўқитувчига ҳар бир синфда синфдан 
ташқари мустақил мутолаа қилинадиган бадиий 
асарларни ўқувчиларниннг қурби етадиган қилиб 
танлаш учун асос беради. Агар танланган бадиий 
асарнинг жанри нотаниш бўлса, унда ёзувчи 
фойдаланган бадиий тасвир воситалари ёки 
бадиий санъатлар ўрганилмаган бўлса, асарнинг 
ғоявий мазмуни ўқувчиларнинг савиясига, ёш 
хусусиятларига мос келмаса у бундай асарни 
мустақил мутолаа қила олмайди. Бинобарин, 
бундай асар унда завқ уйғотмайди, қизиқиш пайдо 
қилмайди.

Амалиётда у ёки бу синф ўқувчиларининг 
мустақил мутолаа қилишлари учун асар 
танлашда фақат мазмун томонига эътибор 
бериш, бадиий –эстетик дид жиҳатларини ҳисобга 
олмаслик ҳолатлари ҳам учрайди. Жумладан, 6-
синф «Адабиёт» дарслигида келтирилган 
“Қоплон”, “Собиқ” ҳикоялари ўрнига бошқа 
асарларни, юқори синфларда Ўлмас 
Умарбековнинг “Одам бўлиш қийин”, Одил 
Ёқубовнинг “Тилла узук” сингари бадиий юксак 
асарларини бериш мақсадга мувофиқдир.

Хуллас, бадиий асар мутолаасини ташкил 
этиш ўқувчиларга шунчаки мустақил мутолаа 
қилинадиган асарлар рўйхати бўлмаслиги, 
аксинча, унда дарсдан-дарсга, синфдан-синфга 
шакллатириладиган лаёқатга қараб амалга 
оширилмоғи даркор.

